
                                                   

ᑐᓴᕐᑎᓯᒍᑎᒃ 
 

ᑐᓴᕐᑎᓯᒍᑎᐅᑦᓴᐅᑎᒋᒋᐊᓕᒃ 

ᓄᓇᕕᒻᒥ ᓄᓇᓕᓕᒫᑦ ᑲᑎᒪᔨᖏᑦ ᑲᑐᑦᔨᖃᑎᖃᕐᖁᑦ ᓄᓇᓕᓐᓂ ᓯᕗᓕᕐᑐᓂᑦ 
ᓄᕐᖃᑎᑦᓯᓗᑎᑦ ᐳᕙᓪᓗᓇᕐᒥᒃ 

 
ᑰᑦᔪᐊᖅ, ᕕᕈᐊᕆ 28, 2018 – ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᖃᐅᔨᒪᒍᓯᕐᓂᑦ ᐅᖄᖃᑎᒌᓐᓂᒥᒃ 
ᑲᑎᒪᓂᐊᕈᓯᖃᕐᑎᓯᓐᓂᖁᑦ ᐳᕙᓪᓗᓇᕐᒧᓕᖓᔪᒥᒃ ᑰᑦᔪᐊᒥ ᕕᕈᐊᕆ 14-15. ᑲᑎᒪᖃᑎᐅᒧᑦ 
ᓄᓇᖁᑎᓕᒫᖓᓯ ᐱᓯᒪᓐᓂᖁᑦ ᐊᒥᓱᒐᓚᓐᓂᓗ ᐅᓐᓂᑑᑎᓕᐅᕐᑐᕕᓂᐅᑦᓱᑎᑦ ᐃᑲᔪᕐᓯᓂᐊᕐᑐᓂᑦ ᓇᐅᓕᒫᑦ 
ᖃᓄᐃᖕᖏᓯᐊᕆᐊᖃᕐᓂᖓᓂᒃ ᐱᒍᑦᔨᕕᖓᓂᒃ ᐊᓯᑦᔩᒋᐊᕐᓱᑎᑦ ᖃᓄᐃᓘᕈᑎᑦᓴᓕᐊᖑᓯᒪᔪᒥᒃ 
ᓄᖑᑎᕆᒐᓱᓐᓂᒧᑦ ᐳᕙᓪᓗᓇᕐᒥᒃ ᓄᓇᕕᒻᒥ. 
 
ᐃᕐᐸᐸᓪᓕᐊᓂᖓ ᐳᕙᓪᓗᓇᖅ ᓄᓇᕕᒻᒥ ᐃᓱᒫᓗᑎᒻᒪᕆᐅᖏᓐᓇᖁᖅ ᐃᓗᓯᓕᕆᓂᕐᒥ ᐱᒍᑦᔨᔨᓄᑦ 
ᓄᓇᓕᒻᒥᓗ ᓯᕗᓕᕐᑐᓄᑦ. ᐅᓄᕐᓂᖏᑦ ᐳᕙᓪᓗᑐᑦ ᐁᑦᑐᑑᑎᐅᒍᓐᓇᑐᒥᒃ 30-40 ᒐᓚᐅᖃᑦᑕᓯᒪᔪᑦ ᐊᕐᕌᒍᑕᒫᑦ 
2013ᒥᑦ 2017ᒧᑦ, ᐋᓐᓂᐊᔪᕐᑕᖃᕐᓱᓂ ᓄᓇᓕᓐᓂᑦ 14 ᕿᑎᕐᖃᖏᓐᓂ. 
 
ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᓄᑕᐅᓯᓕᕆᕗᑦ ᖃᓄᐃᓘᕈᑎᑦᓴᓕᐊᕕᓂᕐᒥᓂᒃ ᐸᕐᓀᓯᒪᔭᒥᓂᒃ 
ᐊᓯᖏᑦᑕᐅ ᐃᓄᑐᐃᓐᓇᑕᓖᑦ ᑲᓇᑕᒥ ᑌᒣᒋᕗᑦ. ᑐᕌᒐᖃᕐᓱᑎᑦ ᓄᖒᑦᓯᓂᕐᒥᒃ ᐳᕙᓪᓗᓇᕐᒥᒃ ᓄᓇᕕᒻᒥ 
2040ᐅᓕᕐᐸᑦ. 
 
"ᓄᓇᓕᓕᒫᓂ ᖃᓄᐃᓘᕆᐊᕈᑎᑦᓴᐅᔪᑦ ᐸᕐᓀᑕᕕᓃᑦ ᑲᔪᓯᓕᕐᑎᑕᐅᓛᕐᑐᑦ ᐱᓇᓱᖃᑎᒌᒍᓐᓇᓯᓛᕋᑦᑕ 
ᑖᑦᓱᒥᖓᑦᓭᓇᖅ ᑐᕌᒐᖃᕐᓗᑕ, ᓄᖑᑎᕆᓂᖅ ᐳᕙᓪᓗᓇᕐᒥᒃ." ᐅᖃᕐᑐᕕᓂᖅ ᐋᓐᓂᐊᓯᐅᕐᑎᒪᕆᒃ ᕗᕋᓐᓱᐊᔅ 
ᐳᓈᕐ, ᑐᑭᒧᐊᑦᑎᓯᔨᖓ ᓄᓇᕕᒻᒥ ᓇᐅᓕᒫᑦ ᖃᓄᐃᖕᖏᓯᐊᕆᐊᖃᕐᓂᖓᓂ ᐱᒍᑦᔨᕕᖓᓂ, ᐅᖃᕆᐊᖕᖓᓱᓂ. 
"ᐅᖄᒍᑎᒋᓂᐊᕐᑕᓯ ᑕᒫᓂ ᐱᒻᒪᕆᐊᓘᕗᑦ. ᐃᑲᔪᕐᓯᓂᐊᕐᑐᑦ ᐃᓗᓯᓕᕆᔨᒃᑯᓂᑦ ᖃᓄᐃᓘᕈᑎᑦᓴᓂᑦ 
ᐸᕐᓀᓂᖓᓂᒃ. ᑌᒣᒻᒪᑦ ᑕᒫᓂᒃᑯᑎᑦ." 
 
ᑲᑎᒪᖃᑎᐅᔪᑦ, ᐃᓚᐅᑎᓪᓗᒋᑦ ᓯᕗᓕᕐᑏᑦ, ᓄᓇᓕᒻᒥ ᑎᒥᐅᔪᓂ ᐊᖓᔪᕐᖄᖏᑦ, ᐃᓄᑐᙯᑦ, 
ᐋᓐᓂᐊᓯᐅᕐᑎᒪᕃᑦ, ᐋᓐᓂᐊᓯᐅᕐᑏᑦ ᐃᓚᖃᕐᓱᑎᑦ ᑲᕙᒪᒥ ᓇᐅᓕᒫᓄᓗ ᐃᓗᓯᓕᕆᓂᕐᒥ ᐱᒍᑦᔨᔨᖏᑦ, 
ᕿᒥᕐᕈᒋᐊᓪᓛᓂᕐᖁᑦ ᐊᒥᓱᒐᓚᓐᓂᑦ ᐱᓀᓗᑕᓂᑦ ᐊᑑᑎᔭᐅᔪᓂᑦ ᓄᓇᕕᒻᒥᐅᓄᑦ ᐃᓚᐅᑎᓪᓗᒍ ᐳᕙᓪᓗᓇᖅ. 
 
"ᖃᐅᔨᕙᓪᓕᐊᖏᓐᓇᖁᖓ ᐳᕙᓪᓗᓇᕐᒥᒃ. ᖃᐅᔨᒪᑦᓯᐊᖏᓂᖅ ᐳᕙᓪᓗᓇᕐᒥᒃ ᑲᑉᐱᐊᓱᒍᑎᐅᕗᖅ. 
ᓄᓇᓕᒻᒥᐅᖑᔪᒍᑦ, ᑐᑭᓯᓕᐅᒥᒋᐊᖃᕐᖁᒍᑦ," ᓯᕗᓕᕐᑎᒃ ᑰᑦᔪᐊᒥ, ᑐᓄ ᓇᐹᕐᑐᒃ ᐅᖃᕐᑐᕕᓂᖅ ᑲᑎᖕᖓᓂᕐᒥ. 
"ᑲᕙᒪᒃᑯᑦ ᐅᖄᒍᑎᖃᓱᖑᒻᒪᑕ ᓄᖑᑎᕆᒐᓱᓐᓂᒥᒃ ᐳᕙᓪᓗᓇᕐᒥᒃ, ᑕᒪᓐᓇ ᐱᕕᑦᓴᓯᐊᖑᓂᖓ 
ᐱᓇᓱᐊᕆᐊᖃᓕᕐᖃᕗᑦ." 
 
ᓯᕗᓕᕐᑎᖓ ᑲᖏᕐᓱᐊᓗᑦᔪᐊᒥ, ᕿᐊᓪᑕ ᓯᓄᐹᓪ, ᐅᖁᒣᑦᑐᑰᕈᑎᐅᖃᑦᑕᓯᒪᔪᓂᑦ ᐅᖄᒍᑎᖃᕐᓂᖁᖅ ᐳᕙᓪᓗᑐᑦ 
ᐊᒥᓱᖕᖑᐸᓪᓕᐊᑐᐃᓐᓇᑎᓪᓗᒋᑦ. "ᐃᓄᐃᑦ ᐳᕙᓪᓗᑐᑦ ᑲᖕᖑᓱᖃᑦᑕᓯᒪᕗᑦ. ᐃᓚᖏᑦ ᐃᓄᐃᑦ 
ᐅᖄᕕᖃᕈᒪᖃᑦᑕᓯᒪᖕᖏᓚᓗᓐᓃᑦ ᐳᕙᓪᓗᑐᓂᑦ," ᐅᖃᕐᑐᕕᓂᖅ ᐊᕐᓇᖅ ᓯᓄᐹᓪ. "ᓄᓇᓕᒻᒥ 



ᖃᑎᖕᖓᑎᑦᓯᖃᑦᑕᓯᒪᕗᒍᑦ, ᑐᓴᐅᑎᒃᑰᓱᑕ. ᐃᓄᐃᑦ ᑐᓴᕐᑎᓱᒋᑦ ᓄᓇᓕᑦᑎᓂ. 
ᐊᓐᓇᐅᒪᕕᖃᒐᓱᑐᐃᓐᓇᕆᐊᖃᖕᖏᓚᒍᑦ ᐋᓐᓂᐊᓯᐅᕐᑎᓂᑦ ᐋᓐᓂᐊᓯᐅᕐᑎᒪᕆᓂᓗ." 
 
ᐃᓱᒪᑦᓴᓯᐊᑦ ᐊᒥᓱᒐᓓᑦ ᖃᓄᕐᑑᕈᑎᑦᓴᓕᐊᖑᓐᓂᖁᑦ ᑲᑎᒪᖃᑎᐅᔪᓄᑦ, ᐅᑯᐊ: 

• ᑐᑭᓯᒪᔭᐅᑎᑦᓯᒍᑎᑦᓴᒥᒃ ᐸᕐᓀᓂᖅ ᑐᓴᕐᑎᓯᓗᑎᑦ ᓄᓇᕕᒻᒥᐅᓂᑦ ᐳᕙᓪᓗᓇᐅᑉ ᒥᑦᓵᓄᑦ 
ᐃᓚᐅᑎᓗᒋᑦ ᐃᓕᑕᕐᓇᐅᑎᖏᑦ ᐱᒻᒪᕆᐅᓂᖓᓂᓗ ᖃᐅᔨᓴᕐᑕᐅᓂᖅ. 

• ᑭᖕᖑᒪᓇᕐᑐᑦ ᐃᓄᐃᑦ ᖃᐅᔨᓴᕐᑕᐅᓕᕐᑎᓯᖁᔨᔪᑦᓭᑦ ᓄᓇᓕᓐᓂ ᑐᑭᓯᒪᑎᑦᓯᓗᑎᑦ ᓄᓇᓕᒻᒥᓂᑦ, 
ᑐᓴᐅᑎᒃᑯᓗᑎᑦ, ᑲᑎᒪᓂᕐᓂᑦ, ᐊᓯᖏᓪᓗ, ᐊᒻᒪᓗ ᐃᑲᔪᕐᓯᓗᑎᑦ ᐄᕐᖃᒋᐊᓕᓐᓂᑦ. 

• ᐃᓕᓐᓂᐊᑎᑕᐅᒪᔪᑦ ᐃᓄᐃᑦ, ᐱᓇᓱᑦᑎᐅᓂᕐᒥᓄᑦ ᐃᑲᔪᕐᓯᒍᑎᑦᓴᖃᑦᓯᐊᓗᑎᑦ, ᑲᒪᒋᔭᖃᕐᓗᓂ 
ᐳᕙᓪᓗᓂᕐᒧᓕᖓᔪᓂᑦ ᖃᓄᐃᓘᕈᑎᑦᓴᓕᐊᕕᓂᕐᓂᑦ ᐸᕐᓇᑕᐅᒪᔪᓂᑦ ᐊᑐᓂ ᓄᓇᓕᓐᓂ.  

• ᐱᐅᔪᓂᑦ ᑐᓴᕐᑎᓯᒍᑎᓂᑦ ᓄᐃᑦᓯᓗᑎᑦ ᓄᖑᑎᕆᒐᓱᓐᓂᒧᑦ ᑐᑭᓯᓂᕐᓗᑕᐅᒪᓂᖓᓂᒃ ᐳᕙᓪᓗᓇᖅ 
ᐊᒻᒪᓗ ᐃᓄᑐᙯᑦ ᐃᓚᐅᑎᓗᒋᑦ ᑐᑭᓯᒪᑎᑦᓯᒐᓱᒍᑎᓂ ᐅᖄᒍᑎᖃᕐᓗᑎᑦ ᐳᕙᓪᓗᓂᐅᓯᒪᔪᓂᑦ 
ᐃᓚᐅᑎᓗᒋᑦ ᒪᒥᓴᕐᓂᒥ ᐱᓇᓱᐊᕐᑕᐅᔪᓂ. 

 

"ᐳᕙᓪᓗᓇᖅ ᐱᓀᓗᑕᒻᒪᕆᐅᔪᖅ. ᐅᓪᓗᒥᒧᑦ, ᐃᓗᓯᓕᕆᓂᕐᒥ ᐱᒍᑦᔨᔩᑦ ᐱᓇᓱᐊᕙᓪᓗᓯᒪᕙᐅᒃ ᐳᕙᓪᓗᓇᖅ, 
ᑭᓯᐊᓂ ᐃᑲᔪᕐᓯᔭᐅᒋᐊᓪᓛᕆᐊᖃᓚᖓᕗᑦ ᐳᕙᓪᓗᓇᖅ ᓄᖑᑕᐅᓂᐊᕐᐸᑦ. ᐊᑕᐅᑦᓯᑯᑦ, ᕈᓐᓇᖁᒍᑦ 
ᓄᖑᑎᕆᓂᐊᕐᓱᑕᓗ ᐳᕙᓪᓗᓇᕐᒥᒃ," ᐅᖃᕐᑐᕕᓂᖅ ᓘᓯ ᑕᕐᕿᐊᐱᒃ-ᑭᐅᕆᐅ, ᐊᖓᔪᕐᖄᖓ ᓄᓇᕕᒻᒥ 
ᐃᓗᓯᓕᕆᓂᕐᒧᑦ ᑲᑎᒪᔨᒃᑯᓂ. 
 
ᓄᓇᓕᓕᒫᓂ ᑲᑎᒪᔩᑦ ᑐᑭᓯᒪᖃᑎᒌᓐᓂᒧᓕᖓᔪᓂᑦ ᓄᐃᑦᓯᓛᕐᑐᑦ ᑕᕐᕿᐅᓛᕐᑐᒥ ᓯᕗᓪᓕᐅᒋᐊᕐᓗᑎᑦ 
ᓯᓚᕐᔪᐊᒥ ᐳᕙᓪᓗᓇᐅᑉ ᐅᓪᓗᖁᑎᖓᓂ ᒫᑦᔨ 24. ᓄᓇᓖᑦ ᐃᓚᐅᖁᔭᐅᓛᕐᖁᑦ ᑐᑭᓯᒪᔭᐅᑎᑦᓯᒐᓱᓐᓂᑦ 
ᐳᕙᓪᓗᓇᕐᒥᒃ. 
 
ᑐᑭᓯᒪᔭᐅᑎᑦᓯᒐᓱᓐᓂᒧᑦ ᐱᓇᓱᐊᕐᑕᐅᔪᓂ ᖃᓄᐃᓘᕈᑎᑦᓴᓕᐊᕕᓂᕐᓂᑦ ᐋᕐᕿᒋᐊᕐᑕᐅᒋᐊᓪᓛᖃᑦᑕᓛᕐᖁᑦ 
ᒪᓕᓪᓗᑎᑦ ᐊᑐᓂ ᓄᓇᓖᑦ ᑭᖕᖑᒪᒋᔭᖏᓐᓂᑦ ᓄᑖᖅ ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔨᒃᑯᑎ 
ᖃᓄᐃᓘᕆᐊᕈᑎᑦᓴᓕᐊᕕᓂᖏᑦ ᐸᕐᓀᑕᐅᒪᔪᑦ ᓄᖑᑎᕆᓂᕐᒧᑦ ᐳᕙᓪᓗᓇᕐᒥᒃ ᐱᓇᓱᐊᕐᑕᐅᓕᕐᑎᓗᒍ 
ᐱᓇᓱᐊᕈᓯᕐᓂᑦ ᓯᕗᓂᑦᑎᓂ. 
 
 
ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᓇᐅᓕᒫᓂᒃ ᐱᒍᑦᔨᔨᒃ ᓄᐃᑕᕕᓂᖅ 1978ᖑᑎᓪᓗᒍ ᔦᒻᔅ ᐯ ᐊᒻᒪᓗ 
ᑯᐯᒃ ᑕᕐᕋᖓᓂ ᐊᖏᖃᑎᒌᒍᑎᖓᑎᒍᑦ. ᑲᒪᒋᔭᑦᓴᔭᓕᒃ ᓄᓇᖁᑎᓕᒫᑲᖓᓴᓂᒃ 55 ᐃᑰᑕᖓᑕ ᖁᓛᓂ 
ᐱᒍᑦᔨᓗᑎᑦ ᐃᓗᓯᓕᕆᓂᕐᒥ ᐃᓄᓕᕆᓂᕐᒥᓗ ᐃᓄᖁᑎᖏᓐᓄᑦ 14ᓂᑦ ᓄᓇᓕᓐᓂᑐᓂᑦ. 

